
29 sentyabr 2022-ci il, cümə axşamı8
Azərbaycan Cənubi Qafqaza 
sülh gətirilməsində israrlıdır
Bu qənaət BMT Baş Assambleyasının 77-ci sessiyasının tribunasından da səsləndirildi

Amma otuz il ölkəmizin ərazilərinin 
20 faizini işğal altında saxlayan, həmin 
ərazilərdəki ev-eşiklərimizi, ictimai 
əmlakımızı talan edib satan, şəhər 
və kəndləri viranəyə çevirən, Xo-
calı soyqırımını törədən, bir milyon 
azərbaycanlıya qaçqın-köçkün taleyi ya-
şadan, beynəlxalq aləmin çağırışlarına, 
Azərbaycanın sülh danışıqları təkliflərinə 
məhəl qoymayan Ermənistanın nümayiş 
etdirdiyi quduzluğu görəndə inandım ki, 
müharibə həyatın qaçılmaz qanunudur. 
Biz o qanuna əməl etməsəydik, gələcək 
nəsillər bizi bağışlamazdı. Azərbaycan 
dövləti otuz illik səbir və təmkinin nəticə 
vermədiyini görəndə həmin “qanuna 
əməl etdi”. 

Biz indi alman filosofun “sülh 
müharibə edənlər arasında qurulan 
xoşbəxtlik körpüsüdür” tezisinin öz 
regionumuzda reallaşdırılmasına ça-
lışırıq. Bunun üçün İkinci Qarabağ 
müharibəsindən sonra yaranmış yeni 
reallıqlar kifayət etməli idi. Ancaq çox 
təəssüf ki, Ermənistan rəhbərliyi bütün 
dünyanın qəbul etdiyi həmin reallıqları 
tanımaq istəmir. 

Bu fikirlər Azərbaycan Respub-
likasının Xarici İşlər naziri Ceyhun 
Bayramovun Nyu-Yorkda BMT Baş 
Assambleyasının 77-ci sessiyası-
nın Ümumi Müzakirələri çərçivəsində 
səsləndirdiyi bəyanatda da öz əksini 
tapmışdır. Ölkəmizin baş diplomatı dün-
ya ictimaiyyətinə xatırlatdı ki, son ay-
lar ərzində Ermənistan və Azərbaycan 
arasında birbaşa dialoq da daxil ol-
maqla təmaslarda dinamikanın artma-
sına baxmayaraq, Ermənistan tez-tez 
təxribatlara əl atır, gərginlik yaradır və 
Azərbaycanla davam edən normallaşma 
prosesinə xələl gətirir.

Bəli, bu gün dünyada hamı gö-
rür ki, Azərbaycan qalib ölkə olsa da, 
Ermənistanla diktə dilində danışmaq 
istəmir, sülh təklifləri irəli sürür və qarşı 
tərəfin bu təkliflərə münasibət bildirməsini 
gözləyir. Xatırladaq ki, Azərbaycan 
 1990-cı illərin əvvəllərində Ermənistanın –  
əsasını ərazi iddiaları, beynəlxalq hü-
ququn yanlış şərhi, uydurma tarixi 
hekayələr və irqçi motivlər təşkil edən 
təcavüzündən ciddi zərər çəkib. Hələ 
o zaman  BMT-nin Təhlükəsizlik Şurası 
yekdilliklə Azərbaycanın suverenliyinə, 
ərazi bütövlüyünə və beynəlxalq 
səviyyədə tanınmış sərhədlərinin toxu-
nulmazlığına öz dəstəyini ifadə etmiş 
və bütün işğalçı qüvvələrin Azərbaycan 
ərazilərindən çıxarılmasını tələb etmişdi. 
Baş Assambleya da belə etdi. 

Bu zaman diqqət yetirilməli 
məqamlardan biri də BMT Təhlükəsizlik 
Şurasının mövqeyi ilə bu beynəlxalq 

təşkilatın təhsil, elm və mədəniyyət 
sahəsində xüsusi təsisatı olan 
UNESCO-nun mövqeyinin üst-üstə 
düşməməsidir. Belə ki, Təhlükəsizlik 
Şurası hələ münaqişənin ilk illərində 
Azərbaycanın suverenliyinə, ərazi 
bütövlüyünə və beynəlxalq səviyyədə 
tanınmış sərhədlərinin toxunulmazlığına 
öz dəstəyini ifadə etmiş və bütün işğal-
çı qüvvələrin Azərbaycan ərazilərindən 
çıxarılmasını tələb etmişdi. UNESCO 
isə Azərbaycanın dəvətlərinə baxma-
yaraq, İkinci Qarabağ müharibəsindən 
sonra ölkəmizə missiya göndərməkdən 
imtina edir. Belə ki, ölkəmizin ərazisinin 
Ermənistan tərəfindən işğalı 2020-ci ildə 
başa çatsa da, hələ də  UNESCO-nun 
missiyası gəlməyib və Azərbaycan dip-
lomatı BMT tribunasından həmin missi-
yanın göndərilməsi üçün növbəti çağırışı 
dilə gətirir. 

Çünki təxminən 30 il ərzində etnik 
təmizləmə həyata keçirən Ermənistan 
azərbaycanlıların geri qayıtmasının 
qarşısını almaq və bu ərazilərin ilhaqını 
təmin etmək məqsədi ilə beynəlxalq hu-
manitar hüququ kobud şəkildə pozaraq, 

Ermənistandan və üçüncü ölkələrdən 
erməniləri kütləvi şəkildə ölkəmizin iş-
ğal olunmuş ərazilərinə köçürməklə 
qanunsuz məskunlaşma siyasətini 
həyata keçirib. Bu isə hərbçilərin 
dilində hərbi cinayət, hüquqşünasların 
leksikonunda isə insan hüquqlarının 
dövlət səviyyəsində pozulması kimi 
qiymətləndirilir. Yəni əsrlər boyu həmin 
ərazilərdə yaşamış azərbaycanlıların 
bütün hüquqlarını əlindən alandan son-
ra onların ata-baba torpaqlarında da 
müxtəlif ölkələrdən gətirilmiş insanlar 
məskunlaşdırılmışdı. Azərbaycan buna 
imkan verə bilməzdi və vermədi. 

Ermənistan rəhbərliyi 2020-ci il no-
yabrın 10-da bütün dünyanın gözü qar-
şısında üçtərəfli Bəyanata imza ataraq 
öhdəliklər götürmüşdü. Elə dünyanın 
gözü qabağında da həmin öhdəliklərin 
heç birini yerinə yetirmir. Yəni regionda 
sülhün bərqərar edilməsini əngəlləməyə 
çalışır. Azərbaycan isə Cənubi Qafqa-
za sülh gətirilməsində israrlıdır. Elə ona 
görə də xarici işlər nazirimiz BMT tribu-
nasından xatırlatdı ki, Azərbaycan regi-
onal sülh, sabitlik və inkişafa sadiqdir: 

“Ermənistan və Azərbaycan arasında 
mehriban qonşuluq münasibətlərinin qu-
rulması tamhüquqlu regional normallaş-
ma yolu ilə təhlükəsiz, sabit və firavan 
Cənubi Qafqazın qurulmasının açarıdır”.

Mütəxəssislərin fikrincə, regionda 
sülhə nail olmağın əsas şərtlərindən biri 
də Ermənistan ilə Azərbaycan arasın-
da dövlət sərhədlərinin delimitasiya və 
demarkasiyası prosesinin başlanması, 
nəqliyyat və kommunikasiya əlaqələrinin 
açılması, o cümlədən, beynəlxalq 
nəqliyyat şəbəkəsinin tərkib hissəsi 
olan Zəngəzur dəhlizinin yaradılma-
sı istiqamətində səylər göstərilməsidir. 
Təəssüf ki, bu sahədə də lazım olan 
təşəbbüsləri ancaq Azərbaycan tərəfi 
göstərir. Ermənistan isə daim bu 
təşəbbüsləri əngəlləməyə çalışır. Elə 
son aylar ərzində də rəsmi İrəvan 
ölkələrarası birbaşa dialoq da daxil ol-
maqla təmaslarda dinamikanın artma-
sına baxmayaraq, tez-tez təxribatlara əl 
atır, gərginlik yaradır və Azərbaycanla 
davam edən normallaşma prosesinə 
xələl gətirir. 

Bugünkü reallıqlar ondan ibarətdir 
ki, Azərbaycan regionda gərginliyin 
mövcudluğunda maraqlı deyil və ola 
da bilməz. Çünki işğaldan azad edil-
miş ərazilərdə genişmiqyaslı bərpa-
quruculuq işləri həyata keçirən 
Azərbaycan regionda sülh və sabitlik 
yaradılmasına çalışır ki, ölkəyə investisi-
ya cəlb edilməsi çətinləşməsin. Elə son 
hərbi əməliyyatlar da münaqişədən son-
ra irimiqyaslı investisiya, reabilitasiya və 
yenidənqurma layihələrinin həyata keçi-
rildiyi ərazilərə yaxın yerdə baş verib.

Bütün bunlar onu deməyə əsas ve-
rir ki, Ermənistanın hansısa cəhdinə, 
səyinə, çalışmasına baxmayaraq, 
Azərbaycan regiona sülh gətirilməsinə 
nail olacaq. Bunu biz də istəyirik, 
Ermənistan istisna olmaqla region 
ölkələri də, elə Şimallı – Cənublu,  
Şərqli – Qərbli bütün dünya da. Ona 
görə də Ermənistanın fitnəkarlığı, riya-
karlığı, terror və təxribatları ancaq bu 
işğalçı ölkənin özünə ziyan və peşman-
lıqlar gətirəcək. 

İttifaq MİRZƏBƏYLİ,  
“Xalq qəzeti”

Müharibə həyatın  qaçılmaz 
qanunu, sülh isə müharibə 
edən lər arasında qurulan 
 xoş bəxt lik körpüsüdür. 

Fridrix NİTSŞE

XIX əsr alman filosofu Fridrix Nitsşenin bu ifadəsini 
hələ tələbəlik illərində oxumuşdum. Açığı, o zaman 

“Müharibə həyatın qaçılmaz qanunudur” ifadəsi ilə qətiyyən barışa 
bilmirdim. Çünki müharibənin törətdiyi qan-qadalar, məşəqqət və 
məhrumiyyətlərlə bağlı çox oxumuşdum və atamın əlində, qolunda 
“yaşayan” faşist silahlarından qalmış qəlpələrin ona nə qədər əzab 
verdiyini də görmüşdüm. Dörd-beş il od-alov arasında döyüşmüş 
insanın övladı “müharibə həyatın qaçılmaz qanunudur” ifadəsi ilə 
barışa bilməzdi. Amma…

Azərbaycan Respublikası Nazirlər Kabinetinin Qərarı
№ 371     Bakı şəhəri, 24 sentyabr 2022-ci il

“Azərbaycan Respublikasının Əmək və 
Əhalinin Sosial Müdafiəsi Nazirliyi tərəfin
dən mənzillərin hərrac vasitəsilə satışı 
Qaydası”nın təsdiq edilməsi haqqında

“Azərbaycan Respublikasının Əmək və 
Əhalinin Sosial Müdafiəsi Nazirliyi tərəfindən 
mənzillərin satışı və satışdan əldə olunan 
vəsaitdən istifadə Qaydası”nın təsdiq edilməsi 
haqqında” Azərbaycan Respublikası Prezi-
dentinin 2022-ci il 11 aprel tarixli 1661 nömrəli 
Fərmanının 2.1-ci bəndinin icrasını təmin 
etmək məqsədilə Azərbaycan Respublikası-
nın Nazirlər Kabineti qərara alır:

1. “Azərbaycan Respublikasının Əmək və 
Əhalinin Sosial Müdafiəsi Nazirliyi tərəfindən 
mənzillərin hərrac vasitəsilə satışı Qaydası” 
təsdiq edilsin (əlavə olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV 
Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

Azərbaycan Respublikası Nazirlər Kabinetinin Qərarı
№ 372     Bakı şəhəri, 27 sentyabr 2022-ci il

“Azərbaycan Respublikası Nazirlər Kabi
netinin 2017ci il 17 noyabr tarixli 500 nömrəli 
Qərarı ilə təsdiq edilmiş “Azərbaycan Res
publikasının xarici iqtisadi fəaliyyətin mal 
nomenklaturası, idxal gömrük rüsumlarının 
dərəcələri və ixrac gömrük rüsumlarının 
dərəcələri”ndə dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər Kabi-
netinin 2017-ci il 17 noyabr tarixli 500 nömrəli 
Qərarı (Azərbaycan Respublikasının Qanunve-
ricilik Toplusu, 2017, № 11, maddə 2164; 2018, 
№ 3, maddə 586, № 9, maddə 1904, № 10, 
maddə 2169, № 11, maddə 2427; 2019, № 1, 
maddə 148, № 2, maddə 332, № 4, maddələr 
747, 748, 759, № 5, maddə 939, № 7, maddələr 
1314, 1323, № 8, maddə 1473, № 12, maddələr 
2047, 2055, 2061; 2020, № 1, maddə 84, № 2, 
maddələr 185, 195, 219, № 3, maddələr 345, 
375, № 4, maddə 488, № 8, maddə 1130, № 
10, maddə 1267; 2021, № 1, maddə 94, № 2, 
maddə 201, № 3, maddə 271, № 4, maddələr 
392, 422, № 9, maddə 1053, № 10, maddə 1172, 
№ 12, maddələr 1516, 1519, 1536, 1541; 2022, 

№ 1, maddə 83, № 3, maddələr 266, 280, № 4, 
maddə 396, № 5, maddə 545, № 6, maddələr 
669, 681; Azərbaycan Respublikası Nazirlər Ka-
binetinin 2022-ci il 23 avqust tarixli 324 nömrəli 
Qərarı) ilə təsdiq edilmiş “Azərbaycan Respubli-
kasının xarici iqtisadi fəaliyyətin mal nomenkla-
turası, idxal gömrük rüsumlarının dərəcələri və 
ixrac gömrük rüsumlarının dərəcələri”ndə aşağı-
dakı dəyişikliklər edilsin:

1.1. “2404 12 000 2” və “2404 19 000 2” alt 
yarımmövqelərinə aid sətirlər aşağıdakı redaksi-
yada verilsin:

2404 12 000 2 – – – birdəfəlik istifadə 
üçün elektron siqaret, 
qəlyan və onların 
əvəzediciləri

əd 15

2404 19 000 2 – – – birdəfəlik istifadə 
üçün elektron siqaret, 
qəlyan və onların 
əvəzediciləri

əd 15

1.2. 2403 99 900 4 alt yarımmövqeyinə aid 
sətir çıxarılsın.

2. Bu Qərar dərc edildiyi gündən 30 (otuz) 
gün sonra qüvvəyə minir.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 373     Bakı şəhəri, 27 sentyabr 2022-ci il

“Azərbaycan Respublikası Nazirlər Kabi
netinin 2001ci il 19 yanvar tarixli 20 nömrəli 
Qərarı ilə təsdiq edilmiş “Azərbaycan Res
publikasının ərazisinə gətirilən aksizli malla
rın aksiz dərəcələri”ndə dəyişiklik edilməsi 
barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər  
Kabinetinin 2001-ci il 19 yanvar tarixli 20 nömrəli 
Qərarı (Azərbaycan Respublikasının Qanun-
vericilik Toplusu, 2001, № 1, maddə 69; 2002, 
№ 2, maddə 112, № 10, maddə 647; 2005,  
№ 1, maddə 58, № 11, maddə 1069; 2013, № 7, 
maddə 870; 2014, № 1, maddə 64, № 2, maddə 
196; 2015, № 1, maddə 69; 2016, № 8, maddə 
1444; 2017, № 7, maddə 1489, № 8, maddələr 
1614, 1620, № 12 (II kitab), maddə 2521; 2018, 
№ 3, maddə 585, № 10, maddə 2168; 2019,  
№ 1, maddə 149, № 4, maddə 760, № 7, maddə 
1348, № 8, maddə 1474; 2020, № 2, maddələr 
194, 218; 2021, № 4, maddə 391; 2022,  
№ 1, maddə 82, № 3, maddə 265, № 6, maddə 
682; Azərbaycan Respublikası Nazirlər Kabi-
netinin 2022-ci il 23 avqust tarixli 323 nömrəli 
Qərarı) ilə təsdiq edilmiş “Azərbaycan Respub-
likasının ərazisinə gətirilən aksizli malların aksiz 
dərəcələri”ndə aşağıdakı dəyişikliklər edilsin:

1.1. “2202 99 190 2” alt yarımmövqeyinə 
aid sətrin “Azərbaycan Respublikasının Vergi 
Məcəlləsinin 190.2-ci maddəsində göstərilən 
aksizli malların xarici iqtisadi fəaliyyətin mal no-
menklaturasına uyğun kodları” sütununda “2202 
99 190 2” rəqəmləri “2202 99 180 2” rəqəmləri 
ilə əvəz edilsin;

1.2. “2403 99 900 1”, “2403 99 900 2” və 
“2403 99 900 4” alt yarımmövqelərinə aid sətirlər 
aşağıdakı redaksiyada verilsin:

2404 11 000 0
alışdırılmadan 
nəfəsə çəkilmək 
üçün nəzərdə 
tutulmuş tərkibində 
tütün və ya bərpa 
edilmiş tütün olan 
məhsullar

1000 ədəd 
üçün

14 manat

2404 12 000 1
2404 19 000 1

elektron siqaretlər 
üçün maye

1 litr üçün
100,0 manat

2404 12 000 2
2404 19 000 2

birdəfəlik istifadə 
olunan elektron 
siqaret, qəlyan 
və onların 
əvəzediciləri

1 ədəd üçün 
0,25 manat

2. Bu Qərar dərc edildiyi gündən 30 (otuz) 
gün sonra qüvvəyə minir.

Əli ƏSƏDOV 
Azərbaycan Respublikasının Baş naziri

Multikulturalizm Azərbaycanın tarixi-mənəvi sərvətidir
Bəs bir dövlətin inkişafı, yenidən inşa 

edilməsi üçün o qədər də uzun olma-
yan, bir qərinəyə yaxın müddət ərzində 
ölkəmizdə nələr baş verdi? Necə oldu 
ki, xarici dövlətlərlə əlaqələrini bərpa 
etmək bir kənara, hətta daxili sabit-
liyi təmin etməkdə aciz olan, yenicə 
müstəqillik qazanan bir dövlət qısa za-
man kəsiyində dünyanın hörmət etdiyi, 
böyük nüfuza sahib, ən əsası, regionu-
nun lider ölkəsinə çevrildi? 

Azərbaycan nə qədər qədim 
dövlətçilik ənənələrinə sahib 
olsa da, Sovet imperiyasının 
tərkibində o qədər korşalmışdı 
ki, hətta ölkəmizdə öz dilində 
danışan insana rast gəlmək belə 
çətin idi. Ölkəmiz birdən-birə atıl-
dığı qlobal siyasət meydanında 
təcrübəsiz olsa da, xalqın qəti 
tələbi ilə hakimiyyətə qayıdan 
ulu öndər Heydər Əliyev kifayət 
qədər təcrübəli, soyuqqanlı və 
uzagörən siyasətçi idi. Əvvəlki 
abzasın sonlarında verdiyimiz 
sualın cavabı da məhz budur: 
Heydər Əliyev.

Ümummilli lider ölkəmizdəki 
daxili sabitliyi təmin etmək üçün 
bir çox islahatlar həyata keçirib. Əlbəttə, 
bunlardan biri də, bugünkü mövzumuz 
olan müxtəlif dinlərə mənsub olan in-
sanların Azərbaycanda bərabər hüqu-
qa sahib olmaları, ibadətlərini dövlətin 
və digər dinlərin əleyhinə olmaya-
caq şəkildə istədikləri şəkildə yerinə 
yetirmələrinə imkan yaradılmasıdır. 
Əhalisinin böyük əksəriyyəti müsəlman 
olan bir millətin, namaz qılmasına, quran 
oxuyub, məscidə getməsinə əngəl olan 
sovet rejimindən sonra bu humanist tövr 
ölkəmizi bir addımda uzun illər irəliyə, 
inkişafa apardı.

Tarixən multikultural dəyərlərin qo-
runduğu, müxtəlif dinlərə mənsub olan 
insanların əmin-amanlıq şəraitində yaşa-
dığı Azərbaycan həm öz tarixi ənənələri 
ilə, həm də müasir dövrün tələbləri ilə 
ayaqlaşdı ki, bu da inkişafı və daxili sa-
bitliyi təmin edən ən böyük islahatlardan 
biri oldu. Ulu öndər həm də sübut etdi 
ki, ölkə daxilindəki sabitlik təkcə polis, 
əsgər gücü ilə təmin edilmir. Heydər 
Əliyevin bu yanaşması bizi təxminən altı 
əsr əvvələ aparır. Belə ki, bir çox tarix-
çi üçün dünyanın gəlib-keçən ən böyük 

sərkərdələrindən, aydınlarından biri olan 
“Əbul Fəth” Fateh Sultan Mehmet xan 
1453-cü ildə Konstantinopolu – İstanbu-
lu fəth etdikdən sonra Qalata frenklərinə 
verdiyi əhdnamədə bunları demişdi: 
yerləri və göyü yaradanın adına, böyük 
peyğəmbərimiz Məhəmmədin adına, 
yüz iyirmi dörd min peyğəmbər adına, 
babamın, atamın adına, oğullarımın başı 
haqqına, qılınc haqqına and olsun ki, bu 
gün mənim hökumətimə təslim olduq-
ları üçün, dövlətimin digər ərazilərində 
olduğu kimi, Qalatada da qanun və 
azadlıqlar qalatalıların öhdəsinə buraxı-
lır”. Əhdnamənin davamında xristian və 
yəhudi əhaliyə dini öhdəliklərini əvvəlki 
kimi yerinə yetirə biləcəklərini bildirən 
Mehmet xan, həm də onlardan heç bir 
əlavə verginin alınmayacağına söz ver-
mişdi. Fateh Sultan Mehmetin altı əsr 
əvvəl qələmə aldırdığı sətirlərin indi 
“Xalq qəzeti”nin səhifələrində olması 
qəribə görünsə də, ulu öndərin nə qədər 
uzaqgörən, humanist, böyük şəxsiyyət 
olduğunu göstərir. 

Ölkəmizdə bütün dinlərə hörmətlə 
yanaşılır. Dövlətin bu siyasəti insanla-

rın da gündəlik yaşamına sirayət edir. 
Belə ki, bir neçə gün əvvəl şəxsi ma-
raq səbəbindən paytaxtımızda yerləşən 
kilsələri ziyarət edib, ibadətə gələn in-
sanlar, rahiblər və kilisə əhli ilə söhbət 
etmək fürsətim olmuşdu. Paytaxtımız-
da yerləşən bir neçə kilsəni ziyarət et-
dim. “Müqəddəs Bakirə Məryəm Ana-
nın Məsum Hamiləliyi” kilsəsinə olan 
ziyarətim isə bazar gününə təsadüf 
etdi. Bildiyiniz kimi, həftənin yeddinci 
günü xristianlar üçün müqəddəs gün 
hesab edilir. Belə ki, onlar həmin günü 
Məsihin dirilişi günü olaraq qeyd edirlər. 
Bu səbəbdən orada daha çox insan-
la söhbət etmək şansım oldu. Kilsədə 
təkcə ölkəmizdə yaşayan insanlar 
deyil, həm də turistlər və ya müxtəlif 
səbəblərdən ölkəmizdə olan insanlar 
var idi. Mehmet xanın əhdnaməsi də 
məhz onlarla söhbət edərkən ağlıma 
gəldi. Söhbət əsnasında bəlli oldu ki, 
əhalisinin böyük qismi fərqli dinlərə 
mənsub olan ölkələrin demək olar ki, 
heç birində digər dinlər üçün bu qədər 
rahat şərait yaradılmayıb. Bütün bunları 
eşidəndə istər-istəməz həm ulu öndəri, 

həm də Prezident İlham Əliyevi xatırla-
dım. Əslində, bu iki dahi siyasətçini bö-
yük fateh Mehmet xanla müqayisə edə 
bildiyim üçün çox qürurlandım. Çünki 
onların ölkəmizdə yaratdığı şərait təkcə 
hansısa bir dinə, siyasi ideologiyaya 
və ya milliyyətə mənsub olan insanları 
əhatə etmir. Heç kim bir digərini inandığı 
dinə görə üstələmir. Bu gün Azərbaycan 
hər kəs üçün rahat, əmin-aman şəraitdə 
yaşamağın mümkün olduğu müasir bir 
ölkədir. Kilsədən çıxanda ətrafa baxdım. 

“Şəhərimiz necə gözəldir...” 
Bəlkə bir çoxumuz gündəlik 
işlərin təlaşından, məişət 
qayğılarından və bəlkə də 
tələskənlikdən bir neçə 
saniyə durub Bakını seyr 
etməyi çoxdan unutmuşuq. 
Elə mən özüm də... 

Ölkəmizdə dinlərə qarşı 
bərabərlik təkcə xristianla-
ra aid deyil. Heç kəs üçün 
sirr deyil ki, dünyanın bir 
çox ölkəsində fərqli dinlərə 
mənsub insanların yaşa-
dığı toplumlarda yəhudi 
olmaq, rahat şəkildə dini 
inancını ifadə etmək müş-

kül məsələdir. Lakin Azərbaycanda 
yəhudilərin də rahat yaşayıb işləməsi, 
dini ibadətlərini normal şəkildə icra 
etmələri üçün hər cür şərait mövcud-
dur. Hətta yəhudi din adamları, dövlət 
rəsmiləri hər fürsətdə Azərbaycanın 
yəhudilərin yaşaması üçün İsraildən 
sonra ən rahat və əmin-aman ölkə oldu-
ğunu dilə gətirirlər. 

Prezidentimizin dəfələrlə ifadə et-
diyi kimi, multikulturalizmin alternativi 
yoxdur. Qeyd etmək yerinə düşər ki, 
Azərbaycanda mövcud olan multikultu-
ral dəyərlərin dövlət tərəfindən mühafizə 
edilməsi eyni zamanda ölkəmizin xarici 
əlaqələrinin güclənməsinə, paralel ola-
raq nüfuzunun artmasına gətirib çıxarır. 
Ölkəmizə bir gələn, bir də gəlmək istəyir. 
Hər qonaq Azərbaycanın dostuna çev-
rilir. Ümid edirik ki, respublikamızda 
hakim olan bu müsbət aura hər zaman 
davam edəcək və Azərbaycan daha 
yüksək inkişaf dinamikası ilə böyüyüb 
güclənəcək. 

İmran ƏLİYEV,  
“Xalq qəzeti”

Azərbaycan dünyanın ən sabit ölkələrindən biridir. Bir çoxumu-
zun o qədər də dərindən anlaya bilmədiyi bu qavramı daha dəqiq 
təhlil etmək üçün dünyada baş verən proseslərə nəzər salmaq 
kifayətdir. Belə ki, dünyanın bir çox ölkələrində daxili çəkişmələrin 

yaşandığı, kütləvi etiraz aksiyalarının, müxtəlif dini birləşmələrin bərabər 
hüquq tələb etdiyi bir dövrdə Azərbaycan istər turistlər, istərsə də yerli əhali 
üçün ən təhlükəsiz ölkələrdən biridir. Lakin bu daxili sabitlik bizim üçün 
göydəndüşmə və yaxud kiminsə tərəfindən verilən pay deyil. Nisbətən yaşlı 
nəsil ötən əsrin 90-cı illərinin əvvəllərində ölkəmizdə baş verən hadisələri 
yaxşı xatırlayır. Həmin dövrdə Azərbaycanda vəziyyət o qədər qarışıq idi ki, 
insanlar hətta küçələrə belə, rahatlıqla çıxa bilmir, valideynlər övladlarını 
məktəbə, universitetə göndərməkdən ehtiyat edirdilər. 

Daha 50 şəhid ailəsi və müharibə 
əlilinə yeni mənzillər təqdim olundu
2022-ci ildə şəhid ailəsi və müharibə əlillərinə 

artıq 850 mənzil təqdim olunub
Prezident, müzəffər Ali Baş Komandan İlham Əliyevin rəhbərliyi ilə ordumuzun 
zəfər qazandığı Vətən müharibəsinin ikinci ilində də şəhidlərimizin ailələrinə, 
müharibə əlillərinə sosial dəstək tədbirləri davam etdirilir. 

Bunu Bakının Suraxanı rayonunda Vətən 
müharibəsi şəhidlərinin ailələrinə və müharibə 
əlillərinə daha 50 mənzilin təqdim olunması 
zamanı əmək və əhalinin sosial müdafiəsi na-
zirinin müavini Hidayət Abdullayev bildirib. 

Əmək və Əhalinin Sosial Müdafiəsi Na-
zirliyinin İctimaiyyətlə əlaqələr şöbəsindən 
AZƏRTAC-a bildirilib ki, mənzillərin sənədlərini 

əmək və əhalinin sosial müdafiəsi nazirinin 
müavini Hidayət Abdullayev və Xalq artisti 
Mənsum İbrahimov təqdim ediblər. 

Bildirilib ki, postmüharibə dövründə 
mənzillə təminat proqramı 5 dəfə genişlənib, 
bu gün verilən mənzillər də daxil olmaqla 
3850 mənzil şəhid ailələri, müharibə əlilləri və 
həssas təbəqədən olan digər şəxslərə verilib. 
Ümumilikdə ötən dövrdə 12850 imtiyazlı şəxs 
mənzil və ya fərdi evlə təmin edilib.

İlin sonunadək şəhid ailələri və müharibə 
əlillərinə 1500 mənzil və fərdi ev verilməsi 
nəzərdə tutulub. Onlardan 500-ü regionlarda 
inşa edilən fərdi evlərdir. 

Yeni mənzillərdə ailələrin rahat yaşaması 
üçün hər cür şərait yaradılıb. 

Mənzil təqdim edilən şəhid ailələri və 
müharibə əlilləri diqqət və qayğı ilə əhatə 
olunduqlarına, bu gün isə tam təmirli yeni 
mənzillərlə təmin edildiklərinə görə dövlət 
başçısına öz minnətdarlıqlarını ifadə ediblər.

